
Kajian ini bertujuan menganalisis gaya pembelajaran yang diamalkan oleh pelajar dan 

faktor-faktor penerimaan dan penggunaan media sosial dalam kalangan mereka. Objektif 

utama kajian ini adalah untuk mengenalpasti gaya pembelajaran pelajar Tingkatan 4 

berdasarkan jantina dan bidang elektif, faktor-faktor penerimaan dan penggunaan media 

sosial dalam kalangan mereka, hubungan penerimaan dan penggunaan media sosial 

dengan gaya pembelajaran dan faktor-faktor penerimaan dan penggunaan media sosial 

yang mempengaruhi gaya pembelajaran pelajar Tingkatan 4 di daerah Gombak. 

Penyelidik menggunakan Teori Connectivism untuk menjelaskan keperluan individu 

dalam menimba ilmu pada zaman sekarang. Kajian ini merupakan kajian kuantitatif dan 

menggunakan kaedah tinjauan untuk mendapatkan data. Seramai 376 orang pelajar 

Tingkatan 4 di daerah Gombak telah dipilih sebagai sampel kajian dengan menggunakan 

kaedah persampelan rawak sistematik berasaskan ciri-ciri sampel yang telah ditetapkan. 

Gaya pembelajaran pelajar ditentukan dengan menggunakan Inventori Skala Gaya 

Pembelajaran Grasha dan Riechmann manakala penerimaan dan penggunaan media 

sosial diukur menggunakan soal-selidik yang diubahsuai daripada Model Penerimaan 

Teknologi (Technonoly Acceptance Model) oleh Davis (1989).  

 

 

Hasil kajian menunjukkan gaya pembelajaran Kolaboratif (min= 3.81, S.P= .82), 

Bergantung (min= 3.75, S.P= .85) dan Kompetetif (min= 3.68, S.P= .94) merupakan gaya 

pembelajaran dominan yang diamalkan oleh pelajar Tingkatan 4 di daerah Gombak. 

Faktor utama penerimaan media sosial dalam kalangan mereka ialah faktor Kaitan (min= 

4.01, S.P= .82) dan faktor Rangkaian Antara Peribadi dan Sosial (min= 3.96, S.P= .87) 

manakala faktor Motivasi Interaksi Sosial (min= 3.96, S.P= .86), Motivasi Hiburan 

(min= 3.94, S.P= .92) dan Motivasi Perkongsian Maklumat (min= 3.85, S.P= .86) adalah 

faktor-faktor penggunaan media sosial bagi pelajar-pelajar tersebut. Kajian seterusnya 

mendapati tidak terdapat perbezaan gaya pembelajaran yang signifikan di antara pelajar 

lelaki (min= 3.53, S.P= .29) dan perempuan (min= 3.54, S.P= .27), iaitu t= -.421, p= .674 

dan tidak terdapat perbezaan gaya pembelajaran yang signifikan di antara ketiga-tiga 

kumpulan pelajar yang terdiri daripada pelajar bidang Sains Tulen, Teknologi, dan 

Kemanusiaan, F (2, 373) = 2.39, P = .093. Selain itu, kajian juga mendapati terdapat 

hubungan yang signifikan di antara gaya pembelajaran dengan faktor-faktor penerimaan 

media sosial (r = .376, n = 376, p < .05) dan gaya pembelajaran dengan faktor-faktor 

penggunaan media sosial (r = .356, n = 376, p < .05). Hasil daripada dapatan tersebut 

menunjukkan faktor Kaitan (Faktor Penerimaan Media Sosial) (t = 2.69, p < .05) dan 

faktor Motivasi Perkongsian Maklumat (Faktor Penggunaan Media Sosial) (t = 2.01, p < 

.05) mempunyai pengaruh signifikan terhadap gaya pembelajaran pelajar Tingkatan 4 di 

daerah Gombak. 

 

 

Kajian ini telah membuktikan bahawa pelajar di peringkat menengah telah bersedia 

untuk menggunakan media sosial sebagai cabang dalam amalan gaya pembelajaran 

mereka.     Dapatan ini dapat membantu pihak Kementerian Pendidikan untuk 

menyediakan garis panduan penggunaan media sosial dalam proses pengajaran dan 

pembelajaran bagi pelajar di peringkat menengah.      

The study was conducted to analyse the different learning styles adopted by the students 

and the acceptance factors and social media usage amongst them. The main objectives 

of this study were to identify the learning styles of Form 4 students based on the different 

genders and the elective subjects that they undertook; acceptance factors and social 

media usage among them; the relationships between acceptance factors and social media 

usage and learning styles; and acceptance factors and social media usage which influence 

the learning styles of Form 4 students in the Gombak district. The researcher used the 

Connectivism theory to explain the needs to gain knowledge in the interconnected world. 

This study was quantitative in nature and it used the survey method to collect data. A 

total of 376 Form 4 students in the Gombak district were chosen as samples using the 

systematic random sampling method based on the pre-determined characteristics of the 

samples. Students’ learning styles were determined using Grasha and Riechmann’s 

Learning Style Inventory Scale, while the acceptance factors and social media usage 

were measured using a set of questionnaire which was adapted from the Technology 

Acceptance Model by Davis (1989).  

 

 

The results showed that Collaborative (mean = 3.81, S.D = .82), Dependent (mean =3.75, 

S.D = .85), and Competitive (mean = 3.68, S.D = .94) were the dominant learning styles 

of the Form 4 students in the Gombak district. The main social media acceptance factors 

among them were the Relevance factor (mean = 4.01, S.D = .82), the Networking factor 

between personal and social (mean = 3.96, S.D = .87). The social media usage factors 

were Social Interaction Motivation (mean = 3.96, S.D = .86), Entertainment Motivation 

(mean = 3.94, S.D = .92), and Information Sharing Motivation (Mean = 3.85, S.D = .86). 

The study also showed that there were no significant differences between male (mean = 

3.53, S.D = .29) and female (mean = 3.54, S.D = .27) students, in which t = .421, p = 

.674. Furthermore, there was no significant difference in learning style among the three 

groups of students (Pure Science, Technology, and Humanity), F (2,373) = 2.39, P = 

.093. Besides that, the study also showed that there was a significant relationship (Cohen, 

1988) between students’ learning styles and social media acceptance factors (r = .376, n 

= 376, p < .05), and students’ learning styles and social media usage (r = .356, n = 376, 

p < .05). The regression analysis showed that the Networking factor (Social media 

acceptance factor) (t = 2.69, p < .05) and Information Sharing motivation (Social media 

usage factor) (t=2.01, p <.05) have significant influence on the Form 4 students in the 

Gombak district. 

 

 

This study has proven that students at the secondary level are ready to use the social 

media as one of the options with regards to their learning styles. The findings could be 

used by the Ministry of Education in preparing the guidelines on the use of social media 

in the teaching and learning process involving secondary level students. 

BAB 1 

 

 

PENDAHULUAN 

 

 

1.1 Pengenalan 

 

Bab ini akan membincangkan kepentingan dan fungsi gaya pembelajaran yang 

dipraktikkan oleh pelajar bagi membantu mereka mendapatkan pemahaman yang 

optimum dalam sesuatu subjek. Gaya pembelajaran yang pelbagai dapat membantu 

pencapaian akademik pelajar. Walaupun pelajar tidak didedahkan dengan gaya 

pembelajaran tertentu secara formal, namun setiap individu yang belajar pasti 

mempunyai gaya pembelajaran mereka sendiri. Pelajar tidak semestinya hanya 

mempunyai satu gaya pembelajaran sahaja tetapi rata-rata mereka mempunyai gaya 

pembelajaran yang lebih dominan daripada yang lain.  

 

 

Bab ini juga membincangkan fenomena kebergantungan pelajar terhadap media sosial 

yang sering dianggap ancaman oleh para ilmuan dan ibu bapa. Seiring dengan 

perkembangan teknologi internet, guru perlu mengambil peluang ini untuk memastikan 

minat pelajar terhadap media sosial dapat dimanfaatkan sepenuhnya dalam membantu 

pembelajaran mereka. Penglibatan aktif pelajar dalam media sosial perlu digandingkan 

dengan gaya pembelajaran mereka supaya objektif pendidikan dapat terlaksana tanpa 

mengenepikan minat asal mereka terhadap internet. 

 

 

Seterusnya bab ini akan membincangkan permasalahan dan persoalan kajian selain 

menyenaraikan objektif dan kepentingan kajian yang akan dijalankan. Seperti kajian-

kajian lain, kajian ini juga mempunyai batasan-batasan tertentu yang akan turut 

dinyatakan. Bagi memudahkan pemahaman pembaca, definisi operasional dan 

organisasi kajian turut dimasukkan dalam bab ini.   

 

 

1.2 Latar Belakang Kajian 

 

Gaya pembelajaran setiap individu dipengaruhi oleh personaliti tersendiri yang ternyata 

berbeza antara satu sama lain. Gaya pembelajaran individu turut dipengaruhi oleh 

faktor emosi, faktor persekitaran, faktor fisiologi, faktor psikologi dan faktor sosiologi. 

Walaupun setiap individu berkemungkinan mempunyai gabungan beberapa gaya 

pembelajaran ketika mereka belajar secara formal atau tidak formal, namun sudah pasti 

mereka mempunyai satu gaya pembelajaran yang lebih dominan daripada yang 

selainnya.  

 

 

Gaya pembelajaran ini dapat membantu pelajar untuk mendapatkan ilmu semaksimum 

yang mungkin dan merupakan salah satu faktor yang mempengaruhi pencapaian 

individu tersebut (Graf dan Liu, 2009). Tambahan pula dengan menggunakan gaya 

pembelajaran yang berkesan untuk individu tertentu dapat menjadikan mereka pelajar 

yang cemerlang (Cassidy dan Eachus, 2000). Perkara ini turut disokong oleh Zubaidah 

Begam Mohammed Zakaria (2007).  

Walau bagaimanapun apa yang berlaku di dalam bilik darjah, tanpa sedar, pelajar 

menggunakan gaya pembelajaran yang telah diatur oleh guru-guru mengikut 

kesesuaian guru-guru itu sendiri. Situasi ini perlu diberi perhatian kerana gaya 

pembelajaran merupakan faktor utama untuk menentukan kegagalan dan kejayaan 

seseorang (Meor Ibrahim Kamaruddin dan Assaadah Mohamad, 2011). Di samping itu, 

pembelajaran perlu mengambil kira keperluan dan kepelbagaian murid untuk 

memastikan keberkesanannya. 

 

 

Bersesuaian dengan pendidikan abad ke 21, guru-guru sepatutnya peka dengan teknik 

pengajaran yang terkini demi menjamin kualiti pengajaran mereka. Sejajar dengan 

perkembangan teknologi, teknik pengajaran juga perlu diinovasi mengikut trend terkini 

untuk memastikan pelajar-pelajar memberikan respon yang sebaiknya semasa proses 

pengajaran dan pembelajaran. Khalid Mohamed Nor (1993) berpendapat pembelajaran 

yang berkesan memerlukan usaha yang teratur, mempunyai sistem yang tertib dan 

menyatupadukan komponen-komponen pembelajaran untuk mencapai kejayaan yang 

maksimum. Selain itu, gaya pengajaran guru dan gaya pembelajaran pelajar yang tidak 

berpadanan akan mengakibatkan pelajar menjadi bosan dan seterusnya tidak 

memberikan perhatian yang sepenuhnya semasa di dalam kelas (Felder dan 

Silvermann, 1988). 

 

 

Perkembangan ilmu pendidikan berlaku seiring dengan perkembangan teknologi yang 

pesat. Internet telah menjadi satu keperluan yang wajib ada di setiap rumah pada zaman 

revolusi teknologi telekomunikasi dan multimedia dalam dunia tanpa sempadan ini. 

Kerajaan dengan bantuan Dana 1Malaysia telah mengambil inisiatif menyumbang kira-

kira 500,000 unit netbook kepada pelajar sekolah menengah yang terpilih supaya 

mereka dapat memanfaatkan teknologi yang tersedia bagi membantu proses 

pembelajaran mereka. Di samping itu, usaha ini juga diharapkan dapat membantu 

meningkatkan kadar celik IT dalam kalangan masyarakat khususnya pelajar. Bagi 

membantu keluarga berpendapatan rendah menikmati pelbagai manfaat penggunaan 

internet, Telekom Malaysia telah bekerjasama dalam program jalur lebar yang 

menawarkan internet harga murah iaitu RM38.00 sebulan bagi kelajuan 384 kbps 

(kilobyte per second). Dengan ini, tuntutan semasa agar masyarakat dapat menguasai 

ilmu IT dan boleh mengaplikasikan ilmu tersebut di dalam apa juga bidang yang 

mereka ceburi dapat dipenuhi. Usaha-usaha yang telah dilaksanakan ini membuktikan 

komitmen kerajaan untuk membantu aspirasi negara seiring dengan wawasan 2020 

untuk melahirkan modal insan kelas pertama dapat direalisasikan.   

 

 

Walaupun internet dan media sosial telah menjadi sebahagian daripada kehidupan 

masyarakat kini, peranan internet dan media sosial telah banyak dibahaskan oleh para 

ilmuan bagi mendapatkan penjelasan yang sebenarnya tentang baik buruknya internet 

kepada masyarakat khususnya para pelajar.  

 

 

Penerimaan dan penggunaan media sosial sebagai salah satu sumber ilmu merupakan 

fenomena dunia pendidikan masa kini terutamanya dalam kalangan pelajar universiti. 

Pelajar dan media sosial tidak lagi boleh dipisahkan kerana kebergantungan mereka 

terhadap media ini tidak dapat dinafikan lagi. Menurut Tham dan Ahmad (2011) dan 

Manjunatha (2013), pelajar menggunakan jaringan sosial sebagai alat komunikasi 

antara rakan sebaya, guru-guru dan pensyarah mereka untuk perbincangan yang dibuat 

secara informal. Selain itu, media sosial juga digunakan untuk berkongsi maklumat 

sesama mereka (Junco, Helbergert dan Loken, 2011). Pendapat mereka turut disokong 

oleh Correa, Hinsley dan De Zuniga (2010) yang mengatakan media sosial membantu 

pelajar berhubung, berkomunikasi dan berinteraksi antara satu sama lain. Suatu budaya 

baharu telah dicipta oleh media sosial di mana proses belajar para pelajar bukan hanya 

wujud di dalam konteks ruangan fizikal tetapi di dalam ruangan maya juga. 

Komunikasi media sosial yang terjalin dengan baik akan mewujudkan suasana belajar 

di mana guru sebagai fasilitator berbanding sebagai penyumbang ilmu. Justeru, 

penggunaan laman media sosial secara lebih meluas selari dengan perkembangan 

teknologi dan internet adalah perlu dalam pendidikan masa kini berbanding pendekatan 

secara konvensional. 

 

 

Teknologi internet seperti e-mel dan laman web yang ada di peringkat awal telah 

semakin berkembang dengan munculnya blog, Wikipedia dan laman rangkaian sosial 

dari Teknologi Web 2.0 yang juga dikenali sebagai Web Sosial (Hartshorn dan Ajjan, 

2009). Penglibatan secara individu dalam kalangan pelajar dan guru juga akan menjadi 

lebih aktif (Hartshorne dan Ajjan, 2009; Maloney, 2007; Lee dan McLoughlin, 2007). 

Pendapat mereka ini jelas menyokong kepentingan Teknologi Web 2.0 dalam 

pengajaran dan pembelajaran masa kini. Menurut Kop (2011), Teknologi internet telah 

memberi sumbangan terbesar dalam pendidikan dengan mewujudkan penyebaran 

kandungan pembelajaran tanpa sempadan. Perkara ini dapat digunakan sebagai sumber 

untuk membantu pembelajaran pelajar tanpa mengabaikan fungsi guru di dalam bilik 

darjah. Secara kesimpulannya, proses pengajaran dan pembelajaran harus difokuskan 

kepada pencapaian hasil pembelajaran yang melibatkan empat domain utama iaitu 

domain kognitif (pengetahuan), psikomotor (kemahiran fizikal), afektif, dan sosial 

(teknologi dan Internet). 

 

 

1.3 Pernyataan Masalah 

 

Kajian Kern (2006), Chambers (2010), Kaplan dan Haenlein (2010) dan Weller (2011) 

telah membuktikan keberkesanan teknologi bagi memantapkan proses pengajaran dan 

pembelajaran. Selain itu, kajian-kajian yang lebih mengkhusus kepada peranan media 

sosial sebagai pemangkin dalam proses pembelajaran pelajar juga telah banyak 

dijalankan. Kajian Wardrip-Fruin dan Montfort (2003) mendapati penglibatan 

golongan remaja dalam perkongsian secara maya, khususnya melalui media sosial 

adalah dalam kalangan mereka yang terdedah kepada teknologi maklumat dari usia 

muda. Selain itu, media sosial juga boleh dijadikan platform kepada pelajar untuk 

membantu mereka berinteraksi dengan lebih mudah (Annand, 2011; Azer, 2012). 

Peranan media sosial dalam membantu proses pembelajaran pelajar sudah tidak dapat 

disangkal lagi. Media sosial telah dibuktikan dapat memperkukuhkan perkongsian ilmu 

pengetahuan dalam kalangan rakan sebaya (Junco et al., 2011). 

 

 

Kajian-kajian yang telah dijalankan di luar negara juga telah membuktikan penggunaan 

media sosial, khususnya Facebook dalam proses pembelajaran pelajar membawa 

banyak kesan positif. Kajian yang dijalankan oleh Hogg dan Terry (2014) mendapati 

Facebook menggalakkan kolaborasi dan motivasi dalam kalangan pelajar semasa 

menjalankan aktiviti yang dijalankan di luar kampus.  

Kajian berkaitan media sosial juga bertumpu kepada sejauh mana keberkesanan 

aplikasi media sosial dalam pembelajaran bahasa seperti Bahasa Inggeris, Bahasa Arab 

dan Bahasa German. Kajian Chuah (2013) telah mendapati media sosial seperti 

Facebook, Wiki, YouTube dan Twitter banyak membantu pelajar prasiswazah yang 

mengikuti kursus pengukuhan Bahasa Inggeris meningkatkan kemahiran dan 

pengetahuan Bahasa Inggeris mereka. 

 

 

Walau bagaimanapun, terdapat juga kajian-kajian yang menunjukkan percanggahan 

dapatan berkaitan isu penggunaan media sosial dalam pembelajaran. Antara dapatan 

kajian yang diperolehi ialah media sosial memberikan kesan negatif terhadap 

pencapaian akademik pelajar memandangkan pelajar menjadi ketagih menggunakan 

media sosial (Balakrishnan, 2016; Almadhoun, et al., 2014; Zaremohzzabieh, et al.,  

2014).  

 

 

Gaya pembelajaran pula merupakan salah satu elemen yang perlu diberi perhatian oleh 

guru dan ibu bapa bagi memastikan proses pembelajaran pelajar dapat mencapai tahap 

yang maksimum. Gaya pembelajaran juga merupakan satu elemen penting sebagai 

penentu kejayaan dan kegagalan seseorang pelajar (Meor Ibrahim dan Assaadah, 

2011). Justeru, gaya pembelajaran pelajar masa kini perlu seiring dengan 

perkembangan dunia teknologi agar kedua-duanya dapat memberi manfaat kepada 

pelajar memandangkan minat mereka terhadap internet dan media sosial tidak dapat 

disangkal lagi. 

 

 

Rentetan kajian yang dijalankan oleh Rossafri Mohamad dan Shabariah Mohamad 

Sharieff (2011) yang telah membuktikan kaedah perbincangan yang dijalankan semasa 

proses pembelajaran melalui penggunaan laman sosial Facebook mampu meningkatkan 

motivasi, gaya pembelajaran dan kefahaman pelajar dalam subjek Sejarah, kajian ini 

dijalankan untuk mengkaji hubungan antara gaya pembelajaran dengan penerimaan dan 

penggunaan media sosial dalam proses pembelajaran dalam kalangan pelajar sekolah 

menengah. 

 

 

Kajian sebelum ini banyak menumpukan pelajar-pelajar peringkat tertiari berbanding 

peringkat sekolah menengah. Seiiring dengan hasrat kerajaan untuk mengoptimumkan 

penggunaan teknologi di dalam proses pengajaran dan pembelajaran khususnya, maka 

kajian ini harus dilaksanakan di peringkat lebih awal iaitu di peringkat sekolah 

menengah supaya tindakan selanjutnya dapat disusun-atur bagi membantu 

perlaksanaannya berjalan seawal mungkin. Kajian seumpama ini perlu dilakukan untuk 

melihat adakah pelajar di peringkat sekolah menengah telah bersedia untuk menerima 

dan menggunakan media sosial dalam proses pembelajaran mereka pada masa kini. 

Kajian ini juga adalah untuk melihat sama ada penerimaan dan penggunaan media 

sosial di dalam proses pembelajaran pelajar sekolah menengah ini dipengaruhi oleh 

gaya pembelajaran mereka yang berbeza-beza. Kajian ini dibuat berdasarkan Teori 

Connectivism, Model Penerimaan Teknologi (TAM) dan Model Pembelajaran Grasha-

Riechmann. 

1.4 Objektif Kajian 

 

Kajian ini dijalankan untuk mengenalpasti gaya pembelajaran dan perbezaan gaya 

pembelajaran antara pelajar lelaki dan perempuan, dan pelajar berlainan bidang elektif. 

Kajian juga dijalankan bagi mengenalpasti faktor-faktor penerimaan dan penggunaan 

media sosial dalam kalangan mereka. Di samping itu, kajian ini juga bertujuan 

mengenalpasti hubungan antara gaya pembelajaran dan faktor-faktor penerimaan dan 

penggunaan media sosial, di samping mengenalpasti faktor-faktor penerimaan dan 

penggunaan media sosial yang mempengaruhi gaya pembelajaran mereka.   

Secara khususnya, objektif kajian adalah seperti berikut: 

 

1.4.1 Mengenalpasti gaya pembelajaran pelajar Tingkatan Empat.  

1.4.2 Mengenalpasti penerimaan media sosial dalam kalangan pelajar Tingkatan 

Empat. 

1.4.3 Mengenalpasti penggunaan media sosial dalam kalangan pelajar Tingkatan 

Empat. 

1.4.4 Mengenalpasti perbezaan gaya pembelajaran pelajar Tingkatan Empat 

berdasarkan jantina. 

1.4.5 Mengenalpasti perbezaan gaya pembelajaran pelajar Tingkatan Empat 

berdasarkan bidang elektif. 

1.4.6 Menentukan hubungan antara penerimaan dan penggunaan media sosial 

dengan gaya pembelajaran dalam kalangan pelajar Tingkatan Empat. 

1.4.7 Mengenalpasti pengaruh penerimaan dan penggunaan media sosial terhadap 

gaya pembelajaran pelajar Tingkatan Empat. 

 

 

1.5 Persoalan Kajian 

 

Berdasarkan kajian yang akan dibuat, pengkaji ingin mencari jawapan kepada beberapa 

persoalan iaitu: 

 

1.5.1 Apakah tahap gaya pembelajaran yang diamalkan oleh pelajar Tingkatan 

Empat? 

1.5.2 Apakah tahap penerimaan media sosial dalam kalangan pelajar Tingkatan 

Empat? 

1.5.3 Apakah tahap penggunaan media sosial dalam kalangan pelajar Tingkatan 

Empat? 

1.5.4 Adakah terdapat perbezaan gaya pembelajaran pelajar Tingkatan Empat yang 

berlainan jantina? 

1.5.5 Adakah terdapat perbezaan gaya pembelajaran pelajar Tingkatan Empat yang 

berlainan bidang elektif? 

1.5.6 Adakah terdapat hubungan antara penerimaan dan penggunaan media sosial 

dengan gaya pembelajaran pelajar Tingkatan Empat? 

1.5.7 Adakah terdapat pengaruh antara penerimaan dan penggunaan media sosial 

terhadap gaya pembelajaran pelajar Tingkatan Empat? 

1.6 Hipotesis Kajian 

 

Hipotesis kajian berikut adalah bagi menjawab persoalan kajian 1.5.4 hingga 1.5.7 

Hipotesis nol bagi kajian ini adalah seperti berikut: 

 

 Ho1: Tidak terdapat perbezaan gaya pembelajaran yang signifikan dalam 

kalangan pelajar Tingkatan Empat yang berlainan jantina. 

 Ho2: Tidak terdapat perbezaan gaya pembelajaran yang signifikan dalam 

kalangan pelajar Tingkatan Empat yang mengambil bidang elektif yang 

berlainan. 

 Ho3: Tidak terdapat hubungan yang signifikan antara penerimaan media sosial 

dengan gaya pembelajaran dalam kalangan pelajar Tingkatan Empat. 

 Ho4: Tidak terdapat hubungan yang signifikan antara penggunaan media 

sosial terhadap gaya pembelajaran dalam kalangan pelajar Tingkatan Empat. 

 Ho5: Tidak terdapat pengaruh yang signifikan oleh penerimaan media sosial 

terhadap gaya pembelajaran dalam kalangan pelajar Tingkatan Empat. 

 Ho6: Tidak terdapat pengaruh yang signifikan oleh penggunaan media sosial 

terhadap gaya pembelajaran dalam kalangan pelajar Tingkatan Empat. 

  

 

1.7      Kepentingan Kajian 

 

Kajian berkenaan hubungan gaya pembelajaran dengan faktor-faktor penerimaan dan 

penggunaan media sosial dalam kalangan pelajar sekolah menengah ini diharap dapat 

memberi manfaat kepada pelbagai pihak. 

 

 

Dapatan kajian ini diharap dapat membantu pihak Kementerian Pendidikan untuk 

mendapatkan data penggunaan media sosial dalam kalangan pelajar sekolah menengah 

yang diwakili oleh responden yang dipilih dari sekolah-sekolah menengah daerah 

Gombak. Data ini boleh digunakan untuk menyediakan garis panduan penggunaan 

media sosial dalam kalangan pelajar. Data ini juga penting memandangkan pihak 

Kementerian Pendidikan sememangnya bercita-cita untuk menghasilkan pendidikan 

yang berteraskan Teknologi Multimedia.  

 

 

Selain itu, dapatan kajian ini juga dapat memberi kesedaran kepada masyarakat betapa 

pentingnya peranan media sosial sebagai pemangkin kepada pembelajaran pelajar masa 

kini. Masyarakat sebelum ini sering mempersoalkan peranan media sosial terhadap 

pembelajaran pelajar dan sudah tiba masanya mereka pula memainkan peranan untuk 

menghasilkan aplikasi-aplikasi yang lebih menarik dan efektif, yang sesuai dan seiring 

dengan trend belajar sekarang. 

Kajian ini juga dapat membantu guru untuk menyediakan pengajaran yang boleh 

diakses oleh pelajar di luar waktu persekolahan. Pengajaran guru akan menjadi lebih 

santai dan ini akan memberi peluang kepada pelajar yang pasif di dalam kelas untuk 

melibatkan diri. Kesediaan guru untuk menerima dan menggunakan media sosial 

sebagai salah satu cara pengajaran dan pembelajaran adalah penting untuk menjamin 

keberkesanan penggunaannya. Kajian ini juga penting untuk mengenalpasti masalah 

pembelajaran pelajar akibat daripada teknik pengajaran yang tidak seiring dengan gaya 

pembelajaran mereka. 

Sebagai penyelidik, kajian ini diperlukan untuk mengenal-pasti gaya pembelajaran 

pelajar dan perkaitannya dengan aktiviti media sosial mereka untuk tujuan 

pembelajaran. Akhir sekali, kajian ini dapat membantu pelajar untuk mengenal-pasti 

gaya pembelajaran yang sesuai dengan mereka dan seterusnya dapat menggunakan 

aktiviti kegemaran mereka sebagai salah satu cabang pembelajaran. 

 

 

1.8 Batasan Kajian 

  

Kajian ini hanya melibatkan pelajar Tingkatan Empat dari Sekolah-sekolah Menengah 

Harian di daerah Gombak. Kajian ini juga hanya melibatkan sepuluh buah Sekolah 

Menengah Harian di daerah Gombak, tidak termasuk Sekolah Menengah Agama, 

Sekolah Menengah Vokasional, Sekolah Menengah Teknik dan Sekolah Berasrama 

Penuh dan melibatkan sampel yang dipilih melalui proses rawak sistematik. 

Kajian ini hanya mengkaji gaya pembelajaran pelajar mengikut gaya pembelajaran 

Grasha-Riechmann yang terdiri daripada gaya pembelajaran bebas, mengelak, 

kolaboratif, bergantung, kompetetif dan turut serta dan kajian yang dijalankan 

bertumpu kepada perbezaan gaya pembelajaran mengikut jantina dan bidang elektif 

pelajar sahaja. 

 

 

Kajian ini merangkumi semua jenis aktiviti media sosial tanpa memfokuskan kepada 

aktiviti-aktiviti media sosial tertentu. Kajian berkaitan faktor-faktor penerimaan dan 

penggunaan media sosial pula hanya berdasarkan kepada responden secara umum 

tanpa mengkelaskan mereka mengikut jantina dan bidang elektif. 

 

 

 Data dikumpul melalui satu jenis instrumen kajian sahaja iaitu dengan menggunakan 

borang soal selidik. Borang soal selidik digunakan untuk kajian ini kerana pelajar telah 

familiar dengan penggunaannya dan soalan-soalan soal selidik ini mudah untuk 

dijawab oleh mereka. Akan tetapi, hanya ada beberapa sekolah yang membenarkan 

pelajar menjawab soal selidik tersebut semasa di sekolah, manakala terdapat juga 

sekolah yang meminta pelajar menjawabnya di rumah.  

 

 

1.9 Definisi Istilah 

 

Definisi istilah ini boleh dibahagikan kepada dua bahagian iaitu definisi konsep dan 

definisi operasional. Antara istilah-istilah penting yang digunakan di dalam kajian ini 

ialah: 

 

 

1.9.1 Gaya Pembelajaran 

 

Gaya pembelajaran lebih dikaitkan dengan bagaimana seseorang individu tersebut 

belajar dan bukan dikaitkan dengan apa yang telah dipelajari oleh seseorang. Menurut 

Felder dan Brent (2005), gaya pembelajaran merupakan cara seseorang individu 

menerima, mengekalkan dan menggunakan maklumat yang diperolehi. Gaya 

pembelajaran merupakan proses mengumpul maklumat dan pengalaman secara 

berterusan dan proses ini melibatkan perlaksanaan strategi supaya dapat membawa 

kepada perubahan tingkah laku dan mencapai matlamat serta memperoleh 

pengetahuan, kebiasaan dan sikap positif. Gaya pembelajaran juga membawa maksud 

cara seseorang individu berinteraksi dengan sistem maklumat atau rangsangan dan 

kemudiannya memproses dan menganalisanya untuk dijadikan pengetahuan (Zubaidah 

Begam Mohamed Zakaria, 2007).  

 

 

Gaya pembelajaran yang dimaksudkan dalam kajian ini ialah cara belajar seseorang 

individu semasa di dalam bilik darjah. Kajian ini dijalankan berdasarkan model gaya 

pembelajaran Grasha-Riechmann yang terdiri daripada gaya pembelajaran bebas, gaya 

pembelajaran mengelak, gaya pembelajaran kolaboratif, gaya pembelajaran 

bergantung, gaya pembelajaran kompetetif dan gaya pembelajaran turutserta. Gaya 

pembelajaran pelajar ini diukur menggunakan Inventori Skala Gaya Pembelajaran 

Grasha-Riechmann (1996) yang telah diubahsuai. 

 

 

1.9.1.1 Gaya Pembelajaran Bebas 

 

Pelajar yang berdikari dalam menguruskan pembelajaran mereka kerana mereka 

mempunyai keyakinan terhadap kemampuan dan kebolehan diri mereka sendiri. 

Mereka akan mempelajari apa yang difikirkan penting kepada diri mereka dan cuba 

menyelesaikan segala kekeliruan secara sendiri sebelum merujuk kepada orang lain 

(Grasha-Riechmann, 1996). 

 

 

Dalam kajian ini, kumpulan pelajar yang mengamalkan gaya pembelajaran bebas lebih 

suka menyiapkan tugasan secara bersendirian dan belajar apa yang dirasakan penting 

dan mengikut kemampuan sendiri. Pelajar juga banyak belajar sendiri kerana mereka 

yakin dengan kebolehan mereka di samping cuba menyelesaikan sesuatu perkara yang 

tidak difahami. Selain itu, mereka juga akan membuat rujukan tambahan dan 

mempunyai pendapat sendiri tentang teknik pengajaran dan pembelajaran. 

 

 

1.9.1.2 Gaya Pembelajaran Mengelak 

 

Pelajar yang bersifat pasif dan tidak mempunyai minat pada bahan pengajaran. Mereka 

beranggapan aktiviti pembelajaran merupakan sesuatu yang kurang menarik dan 

membosankan (Grasha-Riechmann, 1996). 

Pelajar yang mengamalkan gaya pembelajaran mengelak dalam kajian ini selalu 

berangan-angan kerana menganggap aktiviti di dalam kelas membosankan. Mereka 

suka berbual, sukar memberi perhatian semasa di dalam kelas dan lebih suka jika guru 

tidak memberi perhatian kepada mereka kerana mereka telah berputus asa untuk 

mempelajari sesuatu. Mereka juga akan menunggu saat akhir untuk mengulangkaji 

pelajaran. 

 

 

1.9.1.3 Gaya Pembelajaran Kolaboratif 

 

Pelajar yang suka belajar dan berkongsi idea dengan pelajar lain. Mereka boleh 

bekerjasama dengan pelajar lain di dalam kumpulan untuk mendapatkan sesuatu 

daripada mereka. Ini membuatkan pelajar ini tidak dapat belajar secara sendiri kerana 

mereka terlalu bergantung kepada orang lain (Grasha-Riechmann, 1996). 

 

 

Dalam kajian ini, kumpulan pelajar yang mengamalkan gaya pembelajaran kolaboratif 

seronok bekerjasama, saling bantu-membantu dan berkongsi idea dengan rakan ketika 

menjalankan aktiviti di dalam kelas selain gemar mendengar pendapat dan 

mengulangkaji bersama mereka sebelum peperiksaan. Mereka berpendapat kerjasama 

merupakan elemen penting dalam pembelajaran dan oleh itu pelajar perlu digalakkan 

untuk berkongsi pendapat dengan rakan lain.  

 

 

1.9.1.4 Gaya Pembelajaran Bergantung 

 

Pelajar yang amat bergantung kepada guru untuk memberikan bahan atau maklumat 

akademik selain bimbingan dan panduan. Mereka menghadapi masalah untuk belajar 

secara bersendiri. Mereka juga hanya belajar untuk menghadapi peperiksaan (Grasha-

Riechmann, 1996).  

 

 

Dalam kajian ini, mereka yang mengamalkan gaya pembelajaran bergantung gemar 

jika guru menjelaskan harapan mereka kepada pelajar dan memberitahu topik-topik 

penting selain memberi bimbingan yang rapi semasa sesi ulangkaji atau ketika 

membuat sesuatu tugasan. Mereka tidak suka membuat keputusan sendiri tentang topik 

dan cara membuat tugasan dan hanya membuat perkara yang diperlukan sahaja.  

 

 

1.9.1.5 Gaya Pembelajaran Kompetetif 

 

Pelajar yang mempunyai sikap suka bersaing bagi mencapai prestasi yang baik untuk 

mendapat pengiktirafan daripada guru. Pengiktirafan ini amat diperlukan untuk 

menghasilkan kerja yang cemerlang (Grasha-Riechmann, 1996).  

 

 

Mereka yang mengamalkan gaya pembelajaran kompetetif dalam kajian ini 

berpendapat persaingan dengan rakan sekelas dan sikap agresif adalah perlu untuk 

mendapat keputusan yang baik. Mereka juga suka membandingkan prestasi mereka 

dengan rakan lain dalam peperiksaan atau tugasan. Mereka memerlukan pengiktirafan 

dari guru atas hasil kerja mereka yang baik dan oleh itu mereka akan sentiasa 

memastikan tugasan yang diberi dapat disiapkan lebih baik daripada pelajar lain kerana 

mereka sentiasa ingin menjadi pelajar yang terbaik. 

 

 

1.9.1.6  Gaya Pembelajaran Turutserta 

 

Pelajar yang sentiasa berminat dan melibatkan diri secara aktif dalam aktiviti yang 

dijalankan di kelas. Mereka suka hadir ke kelas dan sentiasa memilih untuk duduk di 

bahagian hadapan (Grasha-Riechmann, 1996).  

Dalam kajian ini, pelajar yang mengamalkan gaya pembelajaran turutserta akan 

sentiasa menghadiri kelas, terlibat secara aktif dan mengikut arahan guru kerana 

mereka lebih banyak mempelajari sesuatu semasa berada di kelas. Ini adalah kerana 

mereka merasakan aktiviti di dalam kelas adalah menyeronokkan Mereka juga akan 

memastikan setiap tugasan akan disiapkan lebih awal. 

 

 

1.9.2 Media Sosial 

 

Menurut Kaplan dan Haenlein (2010), media sosial adalah aplikasi internet yang dibina 

berasaskan ideologi dan teknologi web 2.0. Aplikasi ini membolehkan pengguna 

menghasilkan dan berkongsi sesuatu bahan. Media sosial menggunakan teknologi 

mudah alih dan teknologi berasaskan internet untuk menghasilkan platform interaktif. 

Platform ini membolehkan individu dan komuniti berbincang, menghasilkan, berkongsi 

atau mengubahsuai sesuatu bahan yang dihasilkan. Antara lima media sosial teratas di 

dunia iaitu Facebook, Twitter, Linkedln, Google+ dan Pinterest. 

 

 

Media sosial yang dimaksudkan dalam kajian ini tidak bertumpukan kepada media 

sosial tertentu. Kajian ini mengkaji penerimaan dan penggunaan media sosial secara 

umum seperti Facebook, Twitter, Youtube, Blog, WhatsApp dan lain-lain yang 

digunakan dalam kalangan pelajar melalui soal-selidik yang diubahsuai daripada Model 

Penerimaan Teknologi (TAM). 

 

 

1.9.2.1 Penerimaan Media Sosial 

 

Kajian ini bertujuan untuk mengenalpasti apakah faktor yang menyebabkan pelajar 

menerima media sosial dalam kehidupan mereka. Berasaskan Model Penerimaan 

Teknologi (TAM), terdapat dua pembolehubah asal iaitu faktor mudah guna dan faktor 

kemanfaatan dan dua pembolehubah tambahan iaitu faktor kaitan dan faktor rangkaian 

antara peribadi dan sosial digunakan untuk mengkaji penerimaan media sosial dalam 

kalangan pelajar ini. 

 

 

1.9.2.1.1 Faktor Mudah Guna (Perceived Ease of Use) 

 

Menurut Davis (1989), faktor ini merujuk kepada sejauh mana pengguna merasakan 

sesuatu sistem tersebut senang untuk difahami dan dipelajari oleh individu. Dalam 

kajian ini, faktor mudah guna memberi maksud individu tidak memerlukan usaha, masa 

dan tenaga yang banyak untuk menggunakan media sosial. Pembelajaran menggunakan 

media sosial adalah mudah kerana media sosial dapat diakses di mana sahaja dan pada 

bila-bila masa yang diperlukan. Aplikasi yang ditawarkan juga jelas dan mudah 

difahami dan mudah untuk digunakan. Interaksi menggunakan media sosial adalah 

sangat fleksibel dan nyata memudahkan tugas individu. 

 

 

1.9.2.1.2 Faktor Kemanfaatan (Perceived Usefulness) 

 

Faktor yang merujuk kepada media sosial dapat meningkatkan prestasi kerja individu 

(Davis, 1989). Faktor kemanfaatan dalam kajian ini memberi maksud faktor yang dapat 

menjadikan sesuatu kerja menjadi lebih efektif dan dalam masa yang sama 

meningkatkan produktiviti individu. Pengguna boleh menjimatkan perbelajaan dan 

masa mereka kerana mereka tidak perlu berurusan di mana-mana kaunter untuk 



© C
OPYRIG

HT U
PM

11 
 

mendapatkan perkhidmatan. Mereka juga boleh mendapatkan maklumat yang berkaitan 

dengan pelajaran dengan cepat justeru dapat meningkatkan prestasi dan produktiviti 

dalam pelajaran.  

 

 

1.9.2.1.3 Faktor Rangkaian antara Peribadi dan Sosial (Interpersonal and 

Social Networks) 

 

Menurut Park et al (2009), faktor ini merujuk kepada media sosial adalah medium 

komunikasi dan sosialisasi antara keluarga, saudara mara, sahabat handai, rakan 

sekolah, individu terkenal, ahli politik atau artis. Dalam kajian ini faktor rangkaian 

antara peribadi dan sosial merujuk kepada media sosial merupakan alat untuk 

berkomunikasi dan bersosial dengan keluarga, sahabat handai dan sesiapa sahaja yang 

mereka kehendaki. Penggunaan media sosial dalam kalangan pelajar juga adalah 

disebabkan oleh penerimaan dan penggunaannya dalam kalangan guru. 

 

 

1.9.2.1.4 Faktor Kaitan (Relevance) 

 

Faktor yang merujuk kepada media sosial mempunyai perkaitan dengan kehidupan 

individu dari segi pekerjaan, kekeluargaan, kemasyarakatan mahupun pendidikan (Ali 

Salman dan Samsudin A. Rahim, 2012). Faktor kaitan dalam kajian ini memberi 

maksud media sosial banyak berkait dan mempunyai persamaan dengan kehidupan 

individu dari pelbagai aspek seperti pekerjaan dan pendidikan. Fungsi media sosial 

sebagai alat komunikasi adalah sama seperti fungsi telefon. Selain itu, fungsi media 

sosial sebagai sumber maklumat pula menyamai fungsi perpustakaan, televisyen atau 

radio. Mereka juga boleh menggunakan media sosial untuk berinteraksi dengan dunia 

luar dan dapat membantu pembelajaran. 

 

 

1.9.2.2  Penggunaan Media Sosial  

 

Kajian ini juga bertujuan untuk mengenalpasti tujuan pelajar menggunakan media 

sosial sebagai salah satu aktiviti harian mereka. Terdapat empat pembolehubah 

penggunaan media sosial iaitu faktor motivasi interaksi sosial, faktor motivasi hiburan, 

faktor motivasi pembentukan identiti peribadi dan faktor motivasi perkongsian 

maklumat digunakan untuk mengkaji penggunaan media sosial dalam kalangan pelajar. 

 

 

1.9.2.2.1 Motivasi Interaksi Sosial 

 

Faktor ini merujuk kepada penggunaan media sosial sebagai motivasi untuk berhubung 

dan berinteraksi dengan keluarga dan sahabat handai yang jauh dan dekat (Ika 

Destiana, Ali Salman dan Mohd Helmi Abd Rahim, 2013). Dalam kajian ini, motivasi 

interaksi sosial merujuk kepada media sosial digunakan untuk berhubung dengan ahli 

keluarga, saudara mara dan sahabat lama. Media sosial juga digunakan untuk 

mengikuti dan mengetahui keadaan, aktiviti dan berita mereka di samping terus 

berhubung dan berbincang berkenaan pelajaran dan isu semasa dengan sahabat yang 

berada di tempat lain.  

1.9.2.2.2 Motivasi Hiburan 

 

Faktor ini merujuk kepada penggunaan media sosial sebagai motivasi untuk 

mendapatkan hiburan apabila diperlukan (Ika Destiana, Ali Salman dan Mohd Helmi 

Abd Rahim, 2013). Dalam kajian ini faktor motivasi hiburan merujuk kepada media 

sosial digunakan untuk mengurangkan kebosanan, mencari hiburan dan mengisi masa 

lapang. 

 

 

1.9.2.2.3 Motivasi Pembentukan Identiti Peribadi 

 

Faktor ini merujuk kepada penggunaan media sosial sebagai motivasi untuk 

memperluaskan jaringan sosial selain daripada ahli keluarga dan sahabat handai. 

Jaringan ini mampu membentuk identiti individu untuk lebih terbuka dalam pergaulan 

(Ika Destiana, Ali Salman dan Mohd Helmi Abd Rahim, 2013). Penggunaan media 

sosial dalam kajian ini merujuk kepada penggunaannya untuk meningkatkan populariti 

dan membentuk identiti baharu. Media sosial juga digunakan untuk berkenalan dan 

bersahabat dengan sesiapa sahaja.  

 

 

1.9.2.2.4 Motivasi Perkongsian Maklumat 

 

Faktor ini merujuk kepada penggunaan media sosial sebagai motivasi untuk mendapat 

dan berkongsi maklumat tentang sesuatu isu atau perkara dengan orang lain yang 

mempunyai minat dan kecenderungan yang sama (Ika Destiana, Ali Salman dan Mohd 

Helmi Abd Rahim, 2013). Dalam kajian ini, faktor motivasi perkongsian maklumat 

merujuk kepada penggunaan media sosial untuk berbincang, berkongsi dan 

mendapatkan maklumat di samping membentuk kumpulan yang mempunyai minat dan 

kepentingan yang sama. 

 

 

Faktor-faktor penerimaan dan penggunaan media sosial dalam kalangan pelajar dinilai 

dengan menggunakan soal selidik yang diubahsuai daripada Model Penerimaan 

Teknologi (Technology Acceptance Model) oleh Davis (1989). 

 

 

1.10 Rumusan 

 

Bab ini meliputi latar belakang kajian yang menjadi asas kepada pernyataan masalah, 

objektif dan persoalan kajian. Hipotesis kajian pula dibina bagi menjawab objektif 

kajian. Bab ini juga meliputi kepentingan dan batasan kajian juga definisi istilah yang 

digunakan di dalam kajian ini.     

